Nafarroako Parlamentuko Mahaiak, 2010eko irailaren 6an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Estatuko Gobernua premiatzen baita beharrezkoak diren neurriak har ditzan Nafarroan bete dadin Sexu- eta Ugalketa-osasunari eta Haurdunaldiaren Borondatezko Etendurari buruzko martxoaren 3ko 2/2010 Lege Organikoa.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2010eko irailaren 7an

Lehendakaria: Elena Torres Miranda

MOZIOAREN TESTUA

Patxi Zabaleta Zabaletak eta Maiorga Ramírez Errok, Nafarroa Bai parlamentu-taldeko eledunek, Legebiltzarreko Erregelamenduaren 195. artikuluaren eta hurrengoen babesean, honako mozio hau aurkeztu dute, Osoko Bilkuran eztabaidatu eta bozkatzeko:

Zioen azalpena

2008ko ekainaren 6ko Nafarroako Aldizkari Ofizialean, 10/1990 Foru Legearen 5. artikuluaren aldaketa argitaratu zen. Hona hemen aldaketaren edukia: “Gaixo batek, eskubideen subjektu gisa, aitortuak ditu Nafarroako osasun publikoaren barruan eta itunpeko osasunaren barruan, besteak beste, haurdunaldiaren borondatezko etetea, betiere legez aurreikusitako baldintzetan”. Halaber, azken xedapen bat gehitu zen: “Ahalmena ematen zaio Nafarroako Gobernuko Osasun kontseilariari behar diren ebazpenak eman ditzan abian jartzeko, profesionalen kontzientzia eragozpen pertsonala, berariaz adierazitakoa, zorrotz errespetatuz, behar adinako egitura profesional bat, duintasunez emanen duena haurdunaldiaren borondatezko eteteari berez dagokion osasun zerbitzua legez ezarritako baldintzetan, betiere Nafarroako osasun sistema publikoaren barruan.” Bada, Nafarroako Gobernuak lege hau urratzen du sistematikoki.

Geroago, Diputatuen Kongresuan, Sexu- eta ugalketa-osasunari eta haurdunaldiaren borondatezko etendurari buruzko martxoaren 3ko 2/2010 Lege Organikoaren eztabaidan, Nafarroa Baik zuzenketa bat aurkeztu zuen, eta onetsi egin zen. Azken xedapenetan bosgarrena zen: “Legearen aplikazio esparrua. Autonomia erkidegoen eskumenak ezertan galarazi gabe, lege hau Estatuaren lurralde osoan aplikatuko da. Osasun arloko agintari eskudunei dagokie lege honetan jasotako prestazioa haurdun dagoen emakumea bizi den autonomia erkidegoko osasun sare publikoan edo itunduan eskainiko dela ziurtatzea, hark hala eskatzen badu.”

Nafarroako Gobernuak lege honen aurkako errekurtsoa aurkeztu du Konstituzio Auzitegian, baina, hala ere, aipatu auzitegiak epaia eman arte legea indarrean dago, Nafarroako Gobernuak betetzen ez badu ere.

Geroago, Nafarroako Parlamentuak azaroaren 23ko 10/1990 Foru Legearen beste aldaketa bat onetsi zuen, 5.14 artikuluarena alegia. Hona hemen testua:

“Gaixotasun fisiko nahiz psikiko guztien osasun-estaldura orokorra edukitzeko eskubidea, legeek ezarritakoaren barruan. Emakumezkoak diren herritarrek, eskubideen subjektu gisa, aitortuak dituzte, Nafarroako osasun publikoaren barruan eta itunpeko osasunaren barruan, besteak beste, haurdunaldiaren borondatezko etetearen osasun-prestazioa, betiere legez aurreikusitako baldintzetan.

Osasun-arloko agintariek bermatuko dute zerbitzu hori ematea zerbitzu-sare publikoan eta Nafarroaren osasun-eskualdearen barrenean, berekiak nahiz kanpoan kontratatuak diren lan-talde mediko eta osasunekoen bidez, horrela osasun-prestazio hori bermatzeko.

Foru Komunitateko Osasun Administrazioak prestazio osagarriak ezarri ahalko ditu, aurretik programazio berekia eta aurrekontu-zuzkidura berezia izanda gauzatuko direnak, eta helburu gisa izanen dute arrisku bereziko faktoredun gizarte-taldeak babestea, lan-osasuna bereziki kontuan hartuz”.

Oraingoz, lege hori ere ez da betetzen ari.

Hori dela-eta, ondoko erabaki proposamena aurkeztu dugu:

Nafarroako Parlamentuak Nafarroako Gobernua premiatzen du beharrezkoak diren neurriak har ditzan Nafarroan bete dadin martxoaren 3ko Sexu- eta Ugalketa-osasunari eta Haurdunaldiaren Borondatezko Etendurari buruzko Lege Organikoa.

